
Maria Beer, Rueras 
 

Ils 20 da november 1995 annunzia il tuchiez da Rueras la mort da nossa 
vischina Maria Beer. Avon 71 onn, ils 16 da december 1924 ei Maria 
naschida sco emprem affon dalla famiglia Giachen Giusep Beer ed Onna 
Maria, naschida Berther. La famiglia crescha sin siat affons ed el ravugl 
da quella passenta la Maria ina ventireivla affonza. Suenter haver 
frequentau las usitadas scolas dil vitg, havess la giuvna Maria giu 
plascher dad entrar en claustra e daventar muniessa. Denton ha la 
sanadad buca lubiu ad ella da far quei pass aschi desiderau. Aschia tucca 
ei alla Maria da far la bagascha e serender egl jester per fadigiar il paun 
da mintgadi e sustener ils geniturs. Denter auter eis ella stada fumitgasa 

a Cuera e vi d’Ursera. Suenter quels onns egl jester eis ella returnada en la patria ed ha fatg il 
percasa da siu frar.  
 
Ella fuva ina vera casarina, cunszienziusa e buna. Ella ei stada sia veta ina femna fetg sempla 
e mudesta a da siu fatg. Bugen visitava ella ils malsauns ed attempai. Duront sia entira veta 
eis ella vegnida mudergiada dad ina nauscha malsogna dalla gnarva. Per l’entschatta dil 
meins november ha ella stuiu serender el spital, gl’emprem a Glion e lu a Cuera. Leu ha il 
Segner liberau ella dalla malsogna terrestra e priu sia fideivla survienta a casa tier el. Ils 23 
da november 1995  han numerus vischins e vischinas accumpignau la Maria sin siu davos 
viadi sil santeri da s.Vigeli. Ella ruaussi ella pasch beada. 
 


